
 

Azərbaycan Respublikasının Vergi Məcəlləsi 

Maddə 13. Bu Məcəllədə istifadə edilən əsas anlayışlar 

13.2.66. maliyyə institutu – bu Məcəllənin məqsədləri üçün aşağıdakı fəaliyyətlərdən ən 

azı birini həyata keçirən vergi ödəyicisi: 

13.2.66.1. bank fəaliyyəti; 

13.2.66.2. həyatın yığım sığortası və (və ya) annuitet sığortası fəaliyyəti; 

13.2.66.3. depozitar fəaliyyəti – bu Məcəllənin məqsədlərinə uyğun olaraq, depozitar 

dedikdə, fəaliyyətinin əhəmiyyətli hissəsini digər şəxslər üçün maliyyə aktivlərinin 

saxlanılmasını təşkil edən hüquqi şəxs nəzərdə tutulur. Müəssisənin aşağıdakı 

müddətlərdən daha az olan müddət ərzində digər şəxslər üçün maliyyə aktivlərinin 

saxlanılması və əlaqədar maliyyə xidmətlərinin göstərilməsi fəaliyyətindən əldə etdiyi 

mənfəət onun ümumi fəaliyyəti üzrə əldə etdiyi mənfəətin ən azı 20%-ni təşkil edirsə, 

maliyyə aktivlərinin saxlanılması təşkilatın fəaliyyətinin əhəmiyyətli hissəsini təşkil etmiş 

hesab olunur: 

13.2.66.3.1. maliyyə institutunun depozitar kimi təsbit edildiyi ildən əvvəlki ilin 31 

dekabrında (və ya təqvim ili olmayan hesabat dövrünün son günündə) başa çatan üç illik 

müddət; 

13.2.66.3.2. müəssisənin fəaliyyət göstərdiyi müddət; 

13.2.66.4. qiymətli kağızların (veksellər, depozitar qəbzi və sair), törəmə maliyyə 

alətlərinin, xarici valyutaların məzənnə, faiz dərəcəsi və indeks alətləri, qiymətli kağızlarla 

ticarət fəaliyyəti; 

13.2.66.5. investorların portfellərinin idarə edilməsi fəaliyyəti; 

13.2.66.6. bu Məcəllənin 13.2.66.1 – 13.2.66.5-ci maddələrində qeyd olunmuş 

fəaliyyətlərdən hər hansı biri ilə məşğul olan şəxs tərəfindən idarə olunan hüquqi şəxsin 

həyata keçirdiyi fəaliyyət; 



13.2.67. maliyyə institutlarında vergi monitorinqi – maliyyə institutları tərəfindən vergi və 

maliyyə məlumatlarının mübadiləsini nəzərdə tutan, Azərbaycan Respublikasının tərəfdar 

çıxdığı beynəlxalq müqavilələrin tələblərinə əməl edilməsi işinə nəzarət tədbirləri; 

Maddə 16. Vergi ödəyicisinin vəzifələri 

16.1.11-3. vergi orqanının tələbinə əsasən maliyyə institutlarında vergi monitorinqinin 

aparılması ilə bağlı vergi və maliyyə məlumatlarının mübadiləsini nəzərdə tutan 

Azərbaycan Respublikasının tərəfdar çıxdığı beynəlxalq müqavilələrə əsasən həyata 

keçirilən maliyyə əməliyyatları barədə sənədləri və məlumatları elektron və (və ya) kağız 

daşıyıcılarda vergi orqanlarına və onların vəzifəli şəxslərinə təqdim etmək; 

16.1.11-4. maliyyə institutları tərəfindən hüquqi və fiziki şəxslərə hesab açıldıqda və ya 

maliyyə xidmətləri göstərildikdə, Azərbaycan Respublikasının normativ hüquqi aktlarının, 

habelə vergi və maliyyə məlumatlarının mübadiləsini nəzərdə tutan Azərbaycan 

Respublikasının tərəfdar çıxdığı beynəlxalq müqavilələrin tələblərinə əməl edilməsini və 

bu Məcəllənin 76-1.1-ci maddəsinə uyğun olaraq maliyyə institutları tərəfindən təqdim 

edilməsi nəzərdə tutulan məlumatların əks olunduğu forması müvafiq icra hakimiyyəti 

orqanı tərəfindən təsdiq edilən elektron hesabatların və vergi orqanının tələbi əsasında 

dəqiqləşdirilmiş elektron hesabatların təqdim edilməsini təmin etmək; 

16.9. Transmilli şirkətlər qrupunun maliyyə ilində məcmu gəliri 750 milyon avronun manat 

ekvivalentindən çox olduqda, Azərbaycan Respublikasının tərəfdar çıxdığı beynəlxalq 

müqavilələr çərçivəsində digər dövlətlərin səlahiyyətli orqanları ilə avtomatlaşdırılmış 

məlumat mübadiləsinin həyata keçirilməsi məqsədilə transmilli şirkətlər qrupuna daxil 

olan və Azərbaycan Respublikasında vergi uçotuna alınmış vergi ödəyicisi müvafiq icra 

hakimiyyəti orqanının müəyyən etdiyi orqan (qurum) tərəfindən təsdiq edilmiş müddətdə, 

formada və qaydada hesabatı və bildirişi vergi orqanına təqdim edir. Bu maddə ilə 

müəyyən edilmiş hesabatın verilməsini şərtləndirən məbləğ həddi transmilli şirkətlər 

qrupunun maliyyə hesabatları əsasında müəyyən edilir. 

Maddə 23. Vergi orqanlarının hüquqları 

23.1.15-5. maliyyə institutlarında vergi monitorinqini aparmaq və bununla bağlı maliyyə 

institutlarından vergi və maliyyə məlumatlarının mübadiləsini nəzərdə tutan Azərbaycan 



Respublikasının tərəfdar çıxdığı beynəlxalq müqavilələrə uyğun olaraq həyata keçirilən 

maliyyə əməliyyatları barədə sənədləri və məlumatları elektron və (və ya) kağız 

daşıyıcılarda almaq; 

Maddə 36. Vergi yoxlamaları və maliyyə institutlarında vergi monitorinqi 

36.7. Vergi orqanı vergi və maliyyə məlumatlarının mübadiləsini nəzərdə tutan 

Azərbaycan Respublikasının tərəfdar çıxdığı beynəlxalq müqavilələrin tələblərinə əməl 

edilməsini təmin etmək məqsədilə maliyyə institutlarında vergi monitorinqi apara bilər. 

36.8. Maliyyə institutlarında vergi monitorinqinin aparılması, nəticələrinin 

rəsmiləşdirilməsi, sənədlərin tələb edilməsi və materiallarına baxılmanın nəticələri üzrə 

qərarın çıxarılması, o cümlədən maliyyə sanksiyasının tətbiqi bu Məcəllənin 36-49-cu 

maddələrində nəzərdə tutulan qaydada həyata keçirilir. 

Maddə 38. Səyyar vergi yoxlaması 

38.3. Növbədənkənar vergi yoxlaması vergi orqanları tərəfindən aşağıda göstərilən 

hallarda keçirilə bilər: 

38.3.7. bu Məcəllənin 42.4-cü maddəsində göstərilən sənədlər həmin maddədə 

göstərilən müddətdə təqdim edilmədikdə və ya dürüst olmayan, yaxud təhrif olunmuş 

məlumatlar təqdim edildikdə. 

Maddə 42. Sənədlərin tələb edilməsi 

42.4. Vergi nəzarətinin həyata keçirilməsi və Azərbaycan Respublikasının tərəfdar çıxdığı 

beynəlxalq müqavilələrə əsasən daxil olmuş sorğuların icrası ilə bağlı zəruri olan sənədlər 

və ya onların lazımi qaydada təsdiq edilmiş surətləri vergi orqanının müraciətinə əsasən 

10 iş günü müddətində təqdim edilməlidir. 

Maddə 57. Hesabatın və digər məlumatın təqdim edilməsi ilə bağlı hüquqpozmalara 

görə maliyyə sanksiyaları 

57.1-2. Bu Məcəllənin 16.9-cu maddəsində göstərilən hesabatın və (və ya) 

bildirişin müəyyən edilmiş müddətdə, formada və qaydada təqdim edilməməsinə görə 

vergi ödəyicisinə 10000 manat məbləğində maliyyə sanksiyası tətbiq edilir. 



57.3. Bu Məcəllənin 23.1.2-ci və 23.1.2-1-ci maddələrində göstərilən sənədlərin (o 

cümlədən elektron formatda məlumatların) müəyyən edilmiş müddətlərdə təqdim 

edilməməsinə və ya bilərəkdən təhrif olunmaqla təqdim edilməsinə, habelə bu Məcəllənin 

16.1.4-2-ci maddəsində göstərilən məlumat formasının müəyyən edilmiş müddətdə 

təqdim edilməməsinə və ya təqdim edilmiş məlumat formasında təhrif olunmuş 

məlumatların göstərilməsinə, bu Məcəllənin 16.1.6-cı maddəsində nəzərdə tutulan halda 

vergi hesabatı təqdim edilərkən vergi orqanının tələbi ilə maliyyə hesabatlarının təqdim 

edilməməsinə, eləcə də bu Məcəllənin 16.1.11-17-ci maddəsində göstərilən məlumat 

formasının müəyyən edilmiş müddətdə təqdim edilməməsinə və ya təqdim edilmiş 

məlumat formasında təhrif olunmuş məlumatların göstərilməsinə, o cümlədən vergi 

orqanlarının bu Məcəllənin 42.4-cü maddəsinə əsasən edilmiş müraciətinin həmin 

maddədə göstərilən müddətdə icra edilməməsinə, habelə sənədlərin və ya məlumatların 

bu Məcəllənin 71.4-cü maddəsi ilə müəyyən edilmiş 5 ildən az olmayan müddətdə üzrlü 

səbəb olmadan saxlanılmamasına görə vergi ödəyicisinə 1000 manat məbləğində 

maliyyə sanksiyası tətbiq edilir. 

Maddə 60. Kredit təşkilatlarına, elektron pul təşkilatlarına, bank əməliyyatlarını 

aparan şəxslərə və maliyyə institutlarına tətbiq edilən maliyyə sanksiyaları 

60.3. Maliyyə institutlarına aşağıdakı maliyyə sanksiyaları tətbiq edilir: 

60.3.1. maliyyə institutları tərəfindən hüquqi və fiziki şəxslərə hesab açıldıqda və ya 

maliyyə xidmətləri göstərildikdə, Azərbaycan Respublikasının normativ hüquqi aktlarının, 

habelə vergi və maliyyə məlumatlarının mübadiləsini nəzərdə tutan Azərbaycan 

Respublikasının tərəfdar çıxdığı beynəlxalq müqavilələrin tələblərinə əməl edilməməsinə 

görə – hər belə hesab və ya əməliyyat üçün 500 manat məbləğində;  

60.3.2. bu Məcəllənin 16.1.11-4-cü maddəsində göstərilən elektron hesabatın müəyyən 

edilmiş qaydada və müddətdə təqdim edilməməsinə görə – 10000 manat məbləğində; 

60.3.3. bu Məcəllənin 76-1.1-ci maddəsinin tələblərini icra etməməyə görə – hesaba 

mədaxil olunmuş vəsaitin ümumi məbləğinin 30 faizi miqdarında, bu hesablar üzrə 

mədaxil əməliyyatı aparılmadıqda isə, hər belə hesab üçün 400 manat məbləğində; 



60.3.4. vergi və maliyyə məlumatlarının mübadiləsini nəzərdə tutan Azərbaycan 

Respublikasının tərəfdar çıxdığı beynəlxalq müqavilələrin tələblərinin pozulması həmin 

müqavilələrin tərəfi olan digər dövlətin səlahiyyətli orqanının bildirişinə əsasən aşkar 

olunduqda – hər belə hesab üçün 1000 manat məbləğində. 

Maddə 76. Banklar və bank əməliyyatlarının ayrı-ayrı növlərini həyata keçirən kredit 

təşkilatları, habelə elektron pul təşkilatları tərəfindən məlumatların verilməsi 

76.1. Vergi orqanları vergi nəzarəti zamanı və ya Azərbaycan Respublikasının tərəfdar 

çıxdığı beynəlxalq müqavilələr çərçivəsində digər dövlətin səlahiyyətli orqanları ilə 

məlumat mübadiləsinin həyata keçirilməsi məqsədilə kredit və ya elektron pul 

təşkilatlarına və ya bank əməliyyatları aparan şəxslərə yazılı bildiriş göndərməklə, həmin 

kredit və ya elektron pul təşkilatının xidmət etdiyi vergi ödəyicisinin (şəxsin) eyniləşdirmə 

məlumatını, onun hesabları və hesab əməliyyatları barədə məlumat, həmçinin bu 

məlumatı təsdiq edən sənədləri almaq hüququna malikdir. 

76.1-1. Bu Məcəllənin 76.1-ci maddəsinin müddəalarından asılı olmayaraq, vergi 

ödəyicisinin vergi öhdəliklərinin müəyyən edilməsi məqsədilə vergi ödəyicilərinin 

sahibkarlıq fəaliyyəti məqsədləri üçün açılmış hesabları üzrə aparılmış əməliyyatlar 

barədə aylıq məlumatlar kredit və ya elektron pul təşkilatları tərəfindən elektron qaydada 

hər ay bitdikdən sonra növbəti ayın 10-dək müvafiq icra hakimiyyəti orqanının müəyyən 

etdiyi orqan (qurum) tərəfindən təsdiq edilmiş formada müvafiq icra hakimiyyəti orqanının 

müəyyən etdiyi orqana (quruma) təqdim edilir. 

76.2. Kredit və ya elektron pul təşkilatı və ya bank əməliyyatları aparan şəxs müvafiq icra 

hakimiyyəti orqanının təsdiq etdiyi formada bu Məcəllənin 76.1-ci maddəsi ilə müəyyən 

edilmiş qaydada göndərilən bildirişi aldıqdan sonra həmin bildirişdə göstərilən 

məlumatların vergi orqanına veriləcəyi barədə 5 iş günü müddətində hesab sahibinə 

rəsmi məlumat göndərməlidir (verməlidir) və 15 gün müddətində tələb olunan məlumatları 

vergi orqanına təqdim etməlidir. 

Bu maddənin digər müddəalarından asılı olmayaraq, Azərbaycan Respublikasının 

tərəfdar çıxdığı beynəlxalq müqavilələrin tələblərindən irəli gəldiyi halda xarici dövlətin 



səlahiyyətli orqanından daxil olan müraciətdə (sorğuda) hesab sahibinə müvafiq 

məlumatın verilməməsi qeyd edildiyi təqdirdə, hesab sahibinə rəsmi məlumat göndərilmir. 

76.3. Bu maddə ilə müəyyən edilmiş qaydada bank və digər ödəniş hesabları və ya 

əməliyyatlar barədə alınmış məlumatlar müvafiq beynəlxalq müqavilənin müddəaları 

əsasında digər dövlətin aidiyyəti orqanlarına verilə bilər. Digər hallarda bank və digər 

ödəniş hesabları və əməliyyatlar barədə alınmış məlumatların digər orqanlara və ya 

vətəndaşlara verilməsi qadağandır. 

Maddə 76-1. Maliyyə institutları və digər şəxslər tərəfindən məlumatların və 

sənədlərin verilməsi 

76-1.1. Maliyyə institutları qeyri-rezidentlərin Azərbaycan Respublikası ərazisində həyata 

keçirdikləri maliyyə əməliyyatları barədə məlumatları müvafiq icra hakimiyyəti orqanının 

müəyyən etdiyi hədlərdə və qaydada müvafiq icra hakimiyyəti orqanına təqdim etməlidir.  

76-1.2. Maliyyə institutları tərəfindən fiziki və hüquqi şəxslərə hesab açıldıqda və ya 

maliyyə xidmətləri göstərildikdə vergi və maliyyə məlumatlarının mübadiləsini nəzərdə 

tutan Azərbaycan Respublikasının tərəfdar çıxdığı beynəlxalq müqavilələrin icrası 

məqsədilə şəxsin rezidentliyinin müəyyən edilməsi üçün zəruri məlumatlar və sənədlər, 

həmçinin həmin məlumatlarda və sənədlərdə şəxsin rezidentlik statusunun 

dəyişdirilməsinə səbəb olan dəyişiklik baş verdiyi halda, bu barədə məlumatlar və 

sənədlər dəyişiklik baş verdiyi gündən 30 gün müddətində şəxs tərəfindən maliyyə 

institutuna təqdim edilməlidir.  

76-1.3. Maliyyə institutuna dürüst olmayan və (və ya) təhrif olunmuş məlumatların və 

sənədlərin təqdim edilməsinə və ya rezidentlik statusunun dəyişdirilməsinə səbəb olan 

dəyişiklik üzrə məlumatların və sənədlərin bu Məcəllənin 76-1.2-ci maddəsi ilə müəyyən 

edilmiş müddətdə təqdim edilməməsinə görə şəxslərin inzibati məsuliyyətə cəlb edilməsi 

Azərbaycan Respublikasının İnzibati Xətalar Məcəlləsinə müvafiq olaraq həyata keçirilir. 

 


